
1Tesalonika .
Paulugi Kapiya Were Anotogi

Yongkambanu Yereng Tesalonika
Mei Puragawiliyegi Lende Miza
Yanarik

1 Ne Paulu kiling kemenak Silasi keya Timoti
kapiya perik ini kongkirigesen Yisuyegi ngizi ku-
muli yereng Tesalonika mei puraga Anoto tenigi
Mangobek keya Yemizi Yisu Kilisi kiling sawela
puwiliyegi lende miza yani.

Peba Anotogo iniyegi wazono pugura keya
ngezege sa pugura wilek kang inuguyengke yani
pani.

2Tonuwa Anotoyegi waberek mizi puwekkerik
ini Yisu Kilisiyegi ngizi panu kumulageya
purikki Anotoyegi wazono mei keya tonuwa
wok mabiyengkirik Anotogo iniyegi sawelageya
wizeibene nguk mei.

3 Tonuwa Anoto tenigi Mangobekyegi waberek
mizi puwekke pilik mizi logo purik peliktikki
wiyeke, inugu Yisuyegi ngizi kumulirikku yawe
miza piyengki tonuwa keremareke mizi ono keya
ini yongkambanu mamokyegi keliwili kopong in-
ugu yawe kozang panu miza pumokki keya in-
ugu wok mabiyeng tenigi Yemizibek Yisu Kilisigu
wangki kalike yogi puragi wilekpek keya ngai
yuke yolu mizi puragirau.



1 Tesalonika 1:4 ii 1 Tesalonika 1:9

4Ini tonuwa kiling Yisuyegi ngizi panu kumuli
Anotogo keli puwili ini Anotogo ngezebekkiweki
iza purik tonuwa iwaka.

> Teni pilik purikki iwaka purik teni ngago
wazono Yisu Kilisiyegi langai pura iniyegi orowei
wiriyawekkerik teni yeik ngago yeikta orowei
wiriya ono, a’a’, teni ngago wazono pura kozanda
kiling orowei wiriya logo Kung Walekpokko yawe
miza wizigeya pugu iniyegi sawela wizigeya
ngago wazono pura wameikta keleya. Tonugu
ini kilingwekke koya pumok ini iwaka. Logo teni
pilik koya purik inigi wiyeke.

6 Ini teniyegi kiriwageliwei miza keya
Yemizibekyegirau kiriwageliwei miza logo
yombanuwiligu ini ngangang yemanera
wageliweki keleyi kele kapura Kung Walekpokko
ini ngagora weiyawekke ini wilik kagowing
mizibene keleya.

7 Logo inugu ngagora ngizi weiya logo naw-
iliyegi orowei mizi keya ngangang wageliyengke
kozang koya purikku yongkambanu ngabelak
Maseroniya keya Kirik mei piyauge Kilisiyegi
ngizi kumulageyara yolu puwili mabuwiliyegi
waligeleya.

8 Purik ini Anotogi ngagora ngabelak
Maseroniya keya Kirik mei piyauge yungke
keke orowel miza ono segeya yereng mabiyeng
weik inugu Anotoyegi ngizi kumuli puragi
langai kebarek ula legi. Tonugu weik mawinda
nawiliyegi inugu Kilisiyegi langai ngizi
kumulimokki kozak yeiyagi ono.

9 Yongkambanu yereng piyengkewili kazing
inugu teni iniyegi kambelawekke inugu teni iza

pumokki kozak kisi keya inugu kazing anoto
ikuyogorikwiligi kungyengki inge laliyi keya
ngago yeimok wiya logo Anoto ngizi wameik
wik yolubekyegi inge laliyi keya ngago yei keya
kerewiyimokkirau.

10Keya inugu pigi Marekpek Yisu paka ngalega
lewagirikki yuke yolu purikkirau kozak Kkisi. Yisu
Anotogo ibendaga wik yangalekta wazamiyabok.
Yisu Anotogo teni yongkambanuwiligu kaile kaile
mizayengki wiyeke sisik yemane miza puraga
yaliya wazayageyagibek.

2

1Ini tonuwa kiling Yisuyegi ngizi kumuli puwili
ini tonuwago koka iniyegi kambela puwekke
yawe miza pura yeik ulakta ono purik inuwa
ngezego iwaka.

2 Tonuwa were Tesalonika pulogo lewaginerik,
yongkambanu yereng Pilipai mei puragawiligu
tonuwa ngangang yana keya tonuwayegi ngago
kaile yeiya kapura Anotogo tonuwa kozang
sibene keleya logo Anotogi ngago wazono
Yisuyegi langai pura tonuwago kozak kisa nelegi
yongkambanu kolokngagonogo waliwei keleya
kele kapura tonuwa yereng inuguraga kambela
logo iniyegi kozak yeiya.

3 Keya ngago tonuwago iniyegi sawela logo
ini kazing pangkamekke mizibene kozak yei
pura ngaigura ono ma kaile kaile kumulayengka
lewara ono ma tonuwa iniyegi ikuyogorik keleyi-

wekira ono. .
4 Pilik segeya tonuwa wok mabiyeng Anotogo

keliragi kiriwei kozak kisi logo purik pugu ngago

wazono pura nawiliyegi kozak yeiweki yana
keya pugu keriyarik tonuwa pangka legi. Logo
tonuwago kozak kisi piyengko yongkambanuwili
ngaugngaugu wilik mizibene keleyi ono, segeya
tonuwago kozak kisi piyengki Anotogo wilik miz-
ibene. Anoto tonugu kumula koyimowei mizi
piyengki yang keleyibek.

5 Tonuwa iniyegi kambelawekke ngago
tonuwago iniyegi kozak yeiya piyeng ini wilik
miziwekiyeng ono purik ini iwaka, ma ini
tonuwagi kewengke panuwili mizagiyeng kozak
kisa logo inugu tonuwa king yaniweki kozak kisa
ono purik Anotogo iwaka.

6 Keya kumula tonuguyengkirik inugu ma
nazuwagawiligu yeik tonuwagiyeng yongolok
meibene tonuwa miza ono.

7 Tonuwa Kilisigi ngagora orowei miziwili logo
tonuwa iniyegiking keya pilikyengki nguk yeiyagi
kesak nguk yeiya kapura yongokwiligu puwiligi
marekngangwiliyegi ngaiwekke  yelakkelek
keleyi pilik tonuwa ini kiling koya puwekke
yelakkelek keleyageya koya.

8 Tonuwayegi kelarik Anotogi ngago wazono
Yisuyegi langai pura ini kiling kozak keliweki
purik tonuwa iniyegi keli legi, kapura ini kozak
yeiyarikki wiyeke nawiligu tonuwa yela kesak
tonuwa ibeng purik pangka, purik ini weik
yongkambanu tonuwago keli panuwili legi.

9 Nogo kumularik ini tonuwa kiling Yisuyegi
ngizi kumuli puwili ini tonuwago yawe kozang
mizi keya ulong wala purikki ini iwaka. Ini
tonuwayegi ngai koyagi purikki yangeze miza
nelegi kusaga yoklongko piyeng mabiyeng yeik

nayendau te makngezeyegi ngaigirikki wiyeke
yawe miza keya iniyegi Anotogi ngago wazono
Yisuyegi langai pura kozak yeiyagi purarau te
miza.

10 Teni ini Yisuyegi ngizi kumuliwili kiling koy-
awekkerik kazing tonuwago iniyegi keleyamek
ngizi keya pangka panu keya kaile nayendau ono
logo purik Anotogo iwaka keya inugurau iwaka.

11 Ini mabuwiliyegi tonuwago Kkeleyarik
mandik songonowiligi mangowiligu mandik
puwiligiwiliyegi keleyi pilik keleya purik ini
iwaka.

12Tonuwago ini waligeleya keya kozanglei yana
logo ini Anotogo ngai pugu ngai yolu pura keya
ngaiwak pugurikki kiliyiweki koli yeiya puwili
Anotogi yango keya marekngangwiligu koyagelik
koyibene kelegele keya nguk yeiya. Anoto kele
inugu wilik kagowing kelemiyagibokko.

13 Tonuwago mabilik Anotoyegi wazono mei
nara wizinda. Anotogi ngagora teni orowei kay-
imawekke ini kerewiya logo weiya. Ini ngagora
yombanu yeikwiligira ono Anotogira miza logo
pura wameik Anotogi ngago wameiktago, logo
Anotogingagora ini yongkambanu Kilisiyegi ngizi
kumuli pilikwiligi yungke yawe mizageya.

14 Ini teni kiling Yisuyegi ngizi kumuli
puwili iniyegi lewagela piyeng mabilik Anotogi
kongkirigesen Yisu Kilisiyegi ngizi kumuli
panga ngabelak Yudaya meibokko yolu
puwiliyegirau lewagela. Piyeng Yuda Yisuyegi
ngizi kumuli onowiligu Yisuyegi ngizi kumuli
panga Yudayagawili ngangang keleya mabilik

iniyagawiligu ini ngangang keleya.

15 Yudawili Yemizi Yisu ulawili keya yombanu
Anotoyaga ngagora weiya logo kozak kisawilirau
yelawili keya tenirau nganganda kiling ula yelaw-
ili. Puwiligu miza piyengko Anoto wilik kagowing
kelemi ono keya kazing pobilikmekke yongkam-
banu mamokyegi ngai keremizi.

16 Keya puwili tonuwago Yuda onowiliyegi
kazing Kilisigu puwili yaliya wazayagi pumokki
kozak yeiya nelegi tonuwa waliwei keleya. Tegi
puwili kik kaile puwiligu wok mabiyeng mereng
mizagigik pangka pangka mereng mizi keya kaile
piyeng weik mabek Anoto puwiliyegi sisik wiz-
igeya sisik pugura puwiligi ngalege kubula yana.

17 Ini teni Kkiling Yisuyegi ngizi kumuli
puwiliyegirik ini keya tenirau tek narik nakko
nakyegi pakeli nangai koyarikka teni iniyegi
pakelagimokko kaile sara koya keya teni iniyegi
lewaweki kozang panu miza logo purik kumuli
tonuwagiyengko tonuwa koweige koya ono
segeya korik yeikyengko koweige koya.

18 Tonuwago kelarik tonuwa iniyegi yoweki
kela keyane Paulune kang nayenglewawekimiza
kapura Sadangko ne waliya.

19 Keriyiwekkerik inugu, nawili ono, inuwa
tonuwagi kozanglei, tonuwagi wilikwilikta keya
tonuwago tenigi Yemizibek Yisu lewa puwekke
tonuwago Yemizibekyegi yawe mizayengki
lewege kisagirik solorik iniyegi.

20 Wameik, tonuwago lewege kisirik iniyegi
keya tonuwagi wilikwilikta ini.

3

1 Tegi te yogo Silasi weik mawinda iniyaga
ngago kerewiya onowekke te yuke koyimagi lan-
gaiono. Piliktikki wiyeke sanga miza wizigeya ne,
Paulu, keya yogo Silasirau, te mabiyau Atenese
meilemengke mabulogo koyima keya

2 Timoti iniyegi wezamela, pi te kiling ngizi ku-
muli Anotoyegi yawe mizibek keya ngago wazono
Kilisiyegi langai pura kozak kaibek. Logo togo pi
iniyegi wezamela purik pugu iniyegi ngago yana
logo ini kazing kumbekki lewengke yemane si
kuniweki keya inugu Kilisiyegi ngizi kumuli pura
kozang kelemiweki logo togo pi pulogo iniyegi
wezamelagi kela.

3 Purik ini Yisuyegi kiriwei mizi kopong
nazuwagawiligu iniyegi kaile kisi keya ngangang
keleyiwekke ini Anotoyegi kezanga mana nelegi
te Silasi, Timoti ini kozang keleyibene wezameli
puloge.  Yongkambanuwiligu teni ngangang
yani purik Anotogo teni ngizi kumuli puwiligi
sawiyaragi yungke wizinda purik ini iwaka.

4 Tonuwa ini kiling koyawekke tonuwago
iniyegi yongkambanuwiligu teni keya inirau
ngangang vyanagi purikki kozak yeiyageya
koya. Keya tonuwago kozak yeiya mabilik pura
lewagela purik ini iwaka.

5> Tegi ne wok panu yuke wizagomagirikki kiye-
buk tegi ne watabi peyengki iwakaweki ne Timoti
wezamela. Logo watabi piyeng pelik, kazing inigi
Yisuyegi ngizi kumuliragi pumok ngoluk mabilik
kozang wiziya ma yeik? Ma Sadang teni kaileyeng
mizibene yang keleyibokko ini kaile kaile miz-
ibene keleya ma talik? Ma tonuwagi yawe ini

ngizi kumuliweki iniyegi sawela pura yeik ulak
ma talik?

6 Logo Timoti kambela logo weik inuwayaga
teyegi yo kayima logo pugu ngago wazono in-
uwayegi langai tonuwago kerewiyiweki kelara
pugu tonuwayegi orowei kayima. Pugu kairik
ini ngoluk Yisuyegi kozang panu ngizi kumuli
keya Yisu keya nazuwagawiliyegi keli kai. Pugu
kaira ini tonuwayegi langai wok mabiyeng wa-
zono kumuli kai keya tonuwago inuwayegi pake-
liweki keli mabilik inuwarau tonuwayegi pakeli-
weki keli kai.

7 Tegi ini tonuwa kiling ngizi kumuli puwili,
tonuwa ngangang wageli keya watabi nalangai
nalangai miza piyengko pelege tonuwa kuneng
yani kele kapura inuwago kozang ngizi kumuli-
rago ya tonuwagiyeng weik kozanda yani.

8 Logo teni weik wik koyimowei sabu ulara kil-
ing yawe mizagi keli tamizeige ini Yemizibekyegi
mawiyarekka kozang sawela yolu purik.

9 Teni Anoto tenigibekki wirege iniyegi wilik
kagowing mizi wilibek legi Anotogo teniyegi wilik
kagowing yani peragi pangka pangka teni kang
talik talikke Anotoyegi wazono meiyagi?

10 Tonuwa kusaga yoklongko piyeng yenge ya
tonuwagiyengki yungka inuwa kiling wiregawere
pakela yongomo mizi keya inugu Kilisiyegi ngizi
kumuli puraga ini yemane sibene tonuwa Anotogi
ngagora yaniweki waberek mizi.

11 Anoto tenigi Mangobek keya tenigi Yemiz-
ibek Yisugu kazing tonuwago iniyegi keriyilewagi
namek tiyibene ne waberek mizi.

12 Yemizibokko keli inigi nazuwagawiliyegi
pura yemane si kuniweki kelemibene ne waberek
mizi logo watabi piyeng pelik, ini Yisuyegi ngizi
kumuliwili nakko nakyegi mawiyarekka kelibene
keya ini yongkambanu mamokyegi kelibene keli
pura wilak wizeibene, tonuwago iniyegi keli panu
mabilik,

13 logo Yemizibokko inigi yungkeyeng kozang
keleyiweki logo wok tenigi Yemizibek Yisu pigi
puwili mabuwili kiling lewagibokko ini kowiyeng
nayendau onoweki keya Anoto tenigi Mangob-
ekki wirege kaile nayendau onoweki ne waberek
mizi.

4

1Ne weik watabi kalogomokyengki lende mizi-
weki. Ini ne kiling ngizi kumuli puwili tonuwa ini
kiling koyawekke kazing tonugu koyagimek logo
Anoto wilik miziweki pumokkoyeng tonuwago
inuwayegi waligeleya. Piyeng kazing tonugu koy-
agimekkiyeng keya inugu mabek weik mizageya
mabilikyeng. Teni weik Yisugi yeiktaga ini kazing
mabilikmekke mawiyarekka koyiweki kelegele
keya nguk yei.

2Ne mak mawinda iniyegi Yisugi yeiktaga mizi-
weki waligeleya pumokki piyeng Anotogi kazing
pangka pumok purik ini iwaka legi mizizo.

3 Anotogo Kkelirik ini kaile miza melirau ono
koyimowei yoluweki keya kazing kaile yongkam-
buyegi mizi piyengki kezanga maniweki.

4 Keya yongok weiyagi purik walek legi ini
yombuwili kazing pangka panumekke yongok-

wili weiyagi purikki ini iwakaweki logo nawiligu
pakelalogo ei kazing pemek pangkamek kisibene.

5Keya ini yombanu Anotoyegilusuwei puwiligu
mizi pilik ya inuguyeng yezi yeiksik ngorageya
koyimowei mizagi ono.

6 Watabi piyengkirik nakko ngezebekkamolo
kiling ngizi kumuli mologabokyegirau kaile narik
mizagi ono, keya ulogo weiya wizilege melegabek
weilyagi ono, purik Yemizibokko piyeng mizi
puwiliyegi nganganda yanagi mabilik tonugu ul-
0go iniyegi pugu pilik mizagi kisa mabilik.

7 Anoto teni iza logo kazing kaile yongkambu
mizimokko koyagiweki kaiya ono segeya pugu
teni iza purik teni kazing kaile nayendau mizi
onomekke koyiweki.

8 Tegi yombanu ngago peragi kezanga
manibok yombanuwiliyegi keke kezanga mani
yagenda ono segeya pilikpok Anoto teniyegi
Kung Walekpek yanibokyegirau kezanga mani
yagenda.

9 Togo Anotogo ini ngizi kumuliwiligu nakko
nakyegi kelagi pumok ulogo waligeleya legi, logo
nogo purikki mawinda iniyegi lende mizagi ono.

10 Keya wameik ini ini makngeze kiling ngizi
kumuli ngabelak Maseroniya meibekke yolu
puwiliyegi keli kapura ini ne kiling ngizi kumuli
puwiliyegi ne kelegele keya nguk yei, nakko
nakyegi mawiyarekka keli mizizo.

11 Ini peyengki yawe kozang mizizo, ini kang-
mekke koyizo keya nawiliyegi kai purik segeya
ini yawe ini makngezego mizagiyengka kele miz-
izo keya mele ini makngezegeyengko yawe miz-
izo logo ini ngeragi nageya koyiweki, tonuwago

iniyegi miziweki kozak yeiya mabilik,

12]ogo ini namakka ngeragi ni pulaga namakka
ni mizi onowili miziweki, Yisuyegi ngizi kumuli
ono puwiligu ini ngizi kumuli wazonowili miz-
ibene ngago piyengki kiriwei mizizo.

13 Ini tonuwa Kkiling Yisuyegi ngizi kumuli
puwili, ngago ulogo ibengwiliyegiragi ngizirik ini
iwakaweki, logo iniyaga nak ibeng puwekke ini
Yisuyegi ngizi kumuli ono puwiligu puwiliyaga
ibembok mawinda paka ngalege pakelagi
onorikki wiyeke ingkisi pilik ingkisa nelegi. Purik
pilik ingkisi puwili paka ngalege Yisu kiling wik
koyimagiragi ngai yuke nararau ono.

14 Tonuwa Yisugu ibendaga ngereke wik
yangalekta purikki tonuwa ngizi panu kumuli,
tegi tonuwago ngizi kumulirik Anotogo Yisu
kiling yongkambanu piyegi ngizi kumulageya
koyawekke ibeng puwili iza orowei wiriyagi.

15Yemizibokko pura waligeleya keya tonuwago
iniyegi kozak yei, Yemizibek yo puwekke teni
Yisuyegi ngizi kumuli wik yolu puwili Yisuyegi
ngizi kumula ulogo ibeng puwili wezaya logo
were kunagi ono.

16 Purik Yemizibek ngezebek paka ngalega lewa
puwekke pi kek kai penangai keya mabuwekke
angelawiligi yemanebek kek kai penangai keya
Anotogi sangubek tiyi penangai. Logo yongkam-
banu Kilisi kiling sawela ulogo ibeng puwili were
yangalek mei nangai.

17 Pulaga Kilisigu teni piyegi ngizi kumuli wik
yolu puwili mabuwili ngizi kumuli ibendaga yan-
galek meiya puwili kiling paka kozainumbekke

menalegeweki iza oroweil yabelagi logo purik
teni Yemizibek paka kurungwekke wilek uliweki.
Togo teni wok mabiyeng Yemizibek kiling koy-
imagiweki.

18 Pilik tegi ngago peyengko nakko nakyegi
kozang kelemi.

)

1Ini tonuwa kiling ngizi kumuli puwiliyegirik
wok keya kazing Kilisi kozainumbekke
yowekkerik nakko iniyegi pilik kozak yeiweki
iniyegi lende miziweki mizagi langai ono.

2Ini makngezego pilik puragi iwaka panu. Wok
yombanu nakkorau pilik mizagi ono mizabokko
puwekke ngoweibek lewa pilik Yemizibek yogi.

3 Wok yongkambanu Yisuyegi ngizi kumuli
onowiligu ei watabi mabiyeng weik wazono keya
teni kulili ono Kkisi piyengke pura watabi kulili
mizaginayeng puwiliyegi nguk namizilewagelagi
logo puwili kuneng yanagi. Pura yongok mandik
waziweki nguk namizi ngangang mizimolo kelik
mabilik nguk namizi puwiliyegi wiriyagi. Pura
lewagilogo puwili kazi kunagi ono.

4 Kapura ini teni kiling ngizi kumuli puwili
ini kusabanurikkiwili ono, ini wilangkarikkiwili.
Tegi ngoweibokko yongkambanuwiliyegi keleyi
pilik wokpokko inilebuk keya ngane keleyagi ono.

5 Teni mabuwili Anotogi wilangkarikkiwili.
Teni mabuwili wok Yisu yogibokkowili. Teni
kusabanurikkiwili ono teni kusabanurikki
ngaibokkiwili ono.

6 Tegi teni yongkambanu Yisuyegi ngizi kumuli
ono puwiligu iwek kola yolu pilik mizi nagani, ka-

pura teni ngai yuke koyiweki keya yongkambanu
kai na ono, wirere yoluwiliweki.

7 Yongkambanu iwek koli puwili kusaga iwek
koli pura yawe puwiligira mizi keya yongkam-
banu kai ni puwili yawe puwiligira kusaga kai
nagi pura mizi.

8 Kapura teni wok Yisu yogibokkowili legi
teni wokpokki yuke keya ngai koyiweki. Teni
Anotogi melezikke watabi mabiyeng maniweki
keya teni yongkambanu nazuwagawiliyegi ke-
liweki. Watabi piyeng amiwiligu melewangka
ngelelengyengki wakiyi piyeng kelik wakiyiweki.
Keya Kilisigu teni ngabelakpekka yaliya waza-
yagi puragi wilekpek keya ngai yukeweki. Pura
amiwiligu kilulung ngayeng wakiyi piyeng kelik
wakiyiweki.

9 Anotogo teni iza purik pugu mabuwiliyegi
sisik pugura kubuli puwekke teni ngangang yani-
weki iza ono kapura pugu teni Yemizi tonugubek
Yisu Kilisigu teni Anotogi sisiktaga teni yaliya
wazaya pura weiweki pugu iza.

10Yisu Kilisi tenigi wiyeke kaile mizabek logo pi
yo puwekke teni ibeng ma wik miza purik teni pi
kiling menalege yoluweki.

11 Tegi wok mabiyeng nakko nakyegi kozang
kelemi keya nakko nak watabi peyengki iwaka
si keya yemane si kunibene kelemi mabek inugu
mizageya mabilik.

12Ini tenikiling ngizi kumuli puwiliyegi ne pelik
kelegele keya nguk yei, inigi tepekke iniyegi ngai
yawe mizi Yemizibokko kozang yani pulei kiling
ini waligeleyi puwili keya iniyegi Anotogi ngago

puraga miti yani puwiliyegi panga yungke kiliy-
izo.

13 Keya ini puwiliyegi yemanewili mizagiwili
kani keya yawe puwiligiragi wiyeke puwiliyegi
keli. Ini mabuwiligi yayeng wamenaraga
pumokko menalege koyiweki.

14 Ini ne kiling ngizi kumuli puwili ne iniyegi
pelik kozang yei, ini yawe mizagirikki kiyebuk
sende mizi puwiliyegi yawe mizi yei keya kendek
mizi puwili kozang keleyi keya ngizi kumulira
kozang ono puwiliyegi saweli keya watabi mizagi
nayeng mizi puwiliyegi yelakkelek keleyi.

15 Nakko nakyegi kaile mizarikki wiyeke nakko
nakyegi kanga kelemi pani mizi nagani. Kapura
wok mabiyeng nakko nakyegi wazono miziweki
yawe kozang mizizo.

16 Ini wok mabiyeng wilik kagowingweki.

17Ini wok mabiyeng waberek miziweki.

18 Ngenangaiyeng lewagela kele kapura wok
mabiyeng Anotoyegi wazono mei, purik kozang
ini Yisu Kilisigiwili legi pugu yana pulei kiling
pilik mizi purik Anotogi kelira legi.

19 Anotogi Kung Walekpek inigi yungke yawe
mizagirikka waliya wazami nagani.

20Ngago Anotoyaga weiya logo kozak yei piyeng
Anotoyagayeng logo piyeng sobozobo keremizi
nagani.

21 Watabi mabiyeng wameik mane miza
legi yang kelemi. @ Wameik piyengki kozang
kebangkela.

22 Watabi kaile kaile piyeng mabiyengki
kezanga mani.

23 Anoto teniyegi ya kuzige yanibokko ini nak
nak kemenak kaile nayendau onoweki keleyibene
ne waberek mizi. Keya pugu kung inuguwili,
keya wilek kang inuguyeng, keya korik kang
inuguyeng kaileyengka iza wara wizeibene ne
waberek mizi logo tenigi Yemizibek Yisu Kilisi
yo puwekke Anotogo ini kaile nayendau onowili
keleyibene.

24 Anoto weiweki mena koli kaibok ngago
pugura kebangkelara yolu wilibekpokko keya
teniyegi keremareke mizi onobokko pilik mizagi.

251ni teni kiling ngizi kumuli puwili tonuwayegi
waberek mizi.

26 Ini ngizi kumuli puwili nakko nakyegi kelira
wilik kagowinda kiling melegulang mizi puraga
walimizi mizjzo.

27 Ne Yemizibekki yeiktaga ngago nara pelik
kai, Kapiya perik pulogo teni kiling Yisuyegi ngizi
kumuli mabuwiliyegi meizo.

28 Tenigi Yemizibek Yisu Kilisigi wazono pura
ini kiling wizei pani.

Mabura.

Ne Paulu kapiya perik lende mizabek.

